
Pitillasko urmaelak eta Las Cañas urtegiak Ramsar Hitzarmeneko “Nazioarteko Intereseko Hezeguneen” ziurtagiria jaso dute

Aldi berean, Nafarroako hezeguneak hobetzeko hainbat esku-hartze egiten ari dira, Nafarroako Gobernuaren eta La Caixako Gizarte Ekintzaren arteko hitzarmenari jarraiki

Asteazkena, 2008ko urriaren 1a. Pitillasko urmaelak eta Las Cañas urtegiak (Viana) Ramsar Biltzarreko “Nazioarteko Intereseko Hezeguneen” ziurtagiria jaso dute. Ziurtagiria Hezeguneen Batzordeak eskatu zuen, hain zuzen, Aiguamolls de l’Empordà Natur Parkean (Girona) 2007ko irailean egin zuten bileran. 
Hezeguneei buruzko Biltzarra (Ramsar) gobernu arteko ituna da, eta 1971ko otsailaren 2an onartu zuten, Irango Ramsar hirian, Kaspiar itsasoko kostaldean. Hezeguneak eta horietako bitartekoak mantendu eta arrazoiz erabiltzeko esparrua osatzen du, eta hezeguneak ekosistema bereziki garrantzitsutzat jotzen ditu, aniztasun biologikoari eta gizakion ongizateari begira. Gaur egun, 158 herrialdek berretsi dute Ramsar Hitzarmena, eta horren baitan mundu osoko 1.755 hezegune daude, 63 Estatukoak. 

Pitillasko urmaela Nafarroako hezegune nagusietako bat da, eta 216 hektarea ditu, Pitillas eta Santakara artean. Natur Erreserba da, eta baita Hegaztien Babesgune Berezia ere. Gainera, Natura 2000 Sarean sartzeko proposatu dituzten Nafarroako 42 natur guneetako bat da. Iberiar Penintsularen eremu iparraldekoeneko estepako urmaela da, Estatuan hegazti gehien biltzen dituen eremuetako bat. 

Las Cañas edo Salobre urtegia landare eta animalia espezie ugari dituen eremua da, baina balio berezia du bertara hegazti espezie asko biltzen direlako. Pitillasko urmaela bezalaxe, Natur Erreserba (1987az geroztik) eta Hegaztien Babesgune Berezia da. Gainera, Natura 2000 Sarean dago. 

Esku-hartzeak Nafarroako hezeguneetan 
Berriki, Nafarroako Gobernuak, La Caixako Gizarte Ekintzarekin elkarlanean, lehengoratze ekintzak egin ditu Pitillasko urmaela, El Pulguer putzua eta Ugarra mendilerroa IKLetan (Interes Komunitarioko Lekuak). Horretarako, La Caixak 165.100 euroko inbertsioa egin du, eta hala, erabilera publikoko natur gune horietako habitatak eta jatorrizko baldintzak berreskuratu dituzte. 

Pitillasko urmaelean, zehazki, behatokiko dibulgazio edukia eguneratu eta zabaldu dute, hegaztiak aztertzeko eta ingurumen hezkuntzako erreferentzia gune bihurtu dadin. Behatokian, gidaliburu, prismatiko eta teleskopioen bidez, urmaelaren ezaugarri ekologikoei buruzko informazio asko eskuratu, eta bizi-zikloko uneren batean urmaelera joaten diren hegaztiak identifikatu ditzakete bisitariek.
El Pulguer putzua IKLa Tuteratik gertu dago, eta 72 hektarea ditu. Bertan, Espartal gatz-lurretako bazkatoki zaharreko jatorrizko baldintza hidrologikoak berreskuratu dituzte (8 hektarea). Xede horrekin, drainatze sistemak kendu dituzte, hezegune txikiak edo ur geruzak (urtaroaren arabera) sortu eta habitatak askotarikotu daitezen ahalbidetzeko. Era berean, lurzoru gazietako estepa larreak eta sastrakak berreskuratu dituzte, hondatuta zegoen gune batean, ingurunearen kalitatea hobetzeko; izan ere, balio handiko eremua da estepako hegaztientzako babesgune eta habia-toki gisa.
Ugarra mendilerroa IKLa ere berreskuratu dute, Nabaskozetik gertu. Gune horrek 4.000 bat hektarea ditu, eta hainbat ekintza gauzatu dituzte bertan, ur gehiago izan dezan ahalbidetzeko (bolumenari eta denborari dagokionez). Lanek bi helburu izan dituzte: batetik, abeltzaintza erabilera bateragarri egitea eta bultzatzea; eta bestetik, gunearen balioak (naturalak zein paisaiarekin lotutakoak) mantentzea. Izan ere, habitat hori mantentzea zuzenean lotuta dago abeltzaintza estentsiboarekin. Gainera, mendilerroko errekastoak eta amildegiak ibaietako karramarro autoktonoaren (Austropotamobius pallipes) bizileku dira (gaur egun Nafarroako oso leku gutxitan aurki daiteke espezie hori). Apoarmatu istilzalea (Emys orbicularis) ere bizi da bertan.

Azkenik, Las Cañas urtegian ere eginen dute esku-hartze bat, datozen hilabeteetan, Nafarroako Gobernuaren eta La Caixako Gizarte Ekintzaren arteko hitzarmenari jarraiki. Hain zuzen ere, Longar ibaiko zubia (NA-134) egokituko dute ipurtatsak igaro ahal izateko (erlaitz batzuk eginen dituzte, ura dagoenean ipurtatsak igarotzeko). Lanen kostua 47.000 eurokoa izanen da. 






	[image: image5.png]




	[image: image6.png]Carlos Ill, 2. 31002 PAMPLONA @& 848 42 77 00 948 22 76 73
gobiernodenavarra.prensa@cfnavarra.es  www.navarra.es




	Página 1 de 2


PAGE  
	[image: image2.png]




	[image: image3.png]4D Carlos 111, 2. 31002 PAMPLONA & 848 4277 00 948 2276 73
%gobiernodenavarra.prensa@cfnavarra.es WWw.navarra.es




	Página 2 de 2



[image: image1.png][image: image2.png][image: image3.png][image: image4.png][image: image5.png][image: image6.png]